
«Апатланӗ пула 
коммунистсемпе» 

Ҫӗнӗрен чӗрӗлсе тӑнӑ «Сунтал» журналӑн кӑҫалхи 1-мӗш 
номерӗнче Митта Петӗрӗн 100 ҫулхи юбилейне сумлӑн палӑрт-
нӑччӗ. Миттасен йӑх-тымарӗ калама ҫук ҫирӗп те патвар пулнӑ. 
Вӑл чӑваш тӗнчине талантлӑ та тӳр кӑмӑллӑ ывӑл-хӗрсем пар-
неленӗ. Вӗсенчен иккӗшӗ - Митта Ваҫлейӗпе Петӗрӗ - чӑваш 
литературинчи чи сумлӑ ятсем. Шел пулин те, уйрӑм ҫынна Турӑ 
вырӑнне хунӑ саманара вӗсен шӑпи синкерлӗ пулса тухнӑ. 
Ҫапла пултарулӑхра хӑйсен ҫуначӗсене ирёккӗн сарса яма 
пӳрмен. 

Митта Ваҫлейӗпе манӑн анне Чӗмпӗрти чӑваш шкулӗнче 
пӗрле вӗреннё, ӑна час-часах аса илетчӗ. Анчах унӑн малалли , 
шӑпи ҫинчен пӗлместчӗ. Иртнӗ ӗмӗрти аллӑмӗш ҫулсенче Мит
та Ваҫлейӗн ырӑ ячӗ таврӑнсан эпӗ унпа пӗр хутчен мар тӗл 
пулса калаҫнӑ. Манӑн аннене те астӑватчӗ вӑл. 

Митта Петӗрӗн япалисене эпӗ вуланӑччӗ-ха. Анчах вӑл мӗнле 
майпа «ҫухалнине» пӗлменччӗ. «Сунталта» К.Киргизова ҫыр-
нине вуласан ҫакӑ мана калама ҫук пӑлхантарса ячӗ. Ҫавӑнпа 
кун пирки хамӑн шухӑша вулакансене Сергей Есенин поэт по-
эминчи сӑвӑ виҫисемпех пёлтерес килчӗ. 

«1940 ҫулхи ҫу уйӑхӗнче вӑл (Митта Петӗрӗ - А.Ю.) хӑйӗн 
икӗ ӗҫтешӗпе калаҫса ларнӗ чухне Сергей Есенинӑн сӑввине 
вуланӑ. Пӗр хайлавӗнче ҫак йӗркесем пулнӑ: 

«...Пароходы плывут мимо пристани. 
Будем рыбок кормить коммунистами». 
Ҫакӑ «хӑрушӑ» йӗркесене Петр Егорович таҫтан вӑрттӑн ву-

ласа пӗлмен, вӗсем вырӑс поэчӗн 1940 ҫулсенче тухнӑ «Ҫыр-
нисен пуххи» кӗнекинче уҫҫӑнах пичетленнӗ. Апла пулсан та 
пӗр ӗҫтешӗ, Шигильчев хушаматлӑскер (тепӗр документсем 
ҫирӗплетнӗ тӑрӑх Шипильчев), НКВДна ҫӑхав ҫырса парать, унта 
«Митта Совет влаҫне хирӗҫ» тесе ӗнентерет. Усал ырра 
ҫӗнтернӗ: колхоз йӗркелени, республика шайӗнче ӗҫлекен за
вода хута яни ҫинчен ҫӗр ытла калавпа фельетон ҫырса Совет 
влаҫне ура ҫине тӑратма пулӑшни ниме те пӗлтермен». 

Ксения Киргизова 
(«Сунтал», 2010, 1 номер). 

К.Киргизова цитатӑна кӑшт тӗрӗсех илсе кӑтартман. С.Есе- W 
нин ҫапла ҫырнӑ: V 

«Пароход идет 
Мимо пристани. \rf 
Будем рыбу кормить ^ 
Коммунистами». л] 
Поэтӑн асӑннӑ цитатине «Песнь о великом походе» поэма-

ран илнӗ. Унта С.Есенинӑн халӑх пултарулӑхне ҫывӑх чӗлхе 
пуянлӑхӗ уйрӑмах курӑмлӑн палӑрса тӑрать. Ку вӑл - унӑн эпи-
кӑлла сулӑмпа ҫырнӑ чи лайӑх хайлавӗсенчен пӗри. Поэма ха
лах ирӗклӗхӗшӗн нумай ӗмӗр хушши пынӑ синкерлӗ кӗрешӗве 



тарӑннӑн сӑнласа кӑтартать: «Алексеич Петӗр» императортан тытӑнса 1917 
ҫулхи Октябрьти социализмлӑ Аслӑ революци таран. Поэт хӗрлисем 
ҫӗнтернӗшӗн савӑнать: 

Вот и кончен бой, 
Машет красный флаг. 
Не жалея пят 
Удирает враг. 

Поэма оптимизм туйӑмӗпе вӗҫленет: 
Вот и кончен бой, 
Тот, кто жив, тот рад. 
Ай, да вольный люд, 
Ай, да Питер-град! 

Ҫапла вара унта «Совет влаҫне хирӗҫ» ҫырнӑ йӗрке шӑрши те ҫук. Ҫӑхав-
ра асӑннӑ цитата - автор шухӑшӗ мар, икӗ енлӗ хаяр кӗрешӳри шуррисен 
сӑмахӗ, автор вёсен чӗлхипе ҫавӑрттарса каланӑ сӑнарлӑ сӑмах кӑна. 
Ҫакӑншӑн «Совет влаҫне ура ҫине тӑратма пулӑшнӑ» тӳрӗ чунлӑ чӑваш 
писательне элеклесе айӑпланине уйрӑмах ӑнланма йывӑр. Мӗн тӑвӑн? Пул-
нӑ ун пекки те. Ҫитменнине сахал та мар. Малашне тек ан пултӑрччӗ те-
мелли ҫеҫ юлать. 

МИТТА ПЕТӖРНЕ 
Хурлӑ шӑпуна 
Эп пӗлеттӗм-ха. 
Ҫиелтен кӑна 
Илтнӗ ман хӑлха. 

Пулнӑ, пиччӳ пек, 
Элек мӑшкӑлӗ. 
Пӗтнӗ пуҫӗпех, 
Пулнӑ - ҫук халӗ. 

Пулнӑ - халӗ ҫук, 
Ҫуннӑ таланту. 
Пулнӑ ҫамрӑк, шух, 
Влаҫпала тату. 

Таса ҫӑл куҫ пек, 
Пиччӳ евӗрлӗ. 
Чӑмнӑ пуҫӗпех 
Пурнӑҫ авӑрне. 

Чун пек савнӑ эс 
Вырӑс поэтне. 
Эй, ӑҫтан пӗлес 
Хум вӗҫне-хӗрне!.. 

Кур-ха эс ӑна, 
Еплелле чӗлхи! 
Ҫывӑх туйӑнать 
Иртнипе хальхи. 

«Пӑрахутӑн ҫулӗ - ' 
Пристань айккипе. 

Апатланӗ пулӑ 
Коммунистсемпе». 

Ку вӑл - ют сӑмах, 
Ку - тӑшман чӗлхи. 
Тек ан пул ухмах, 
Путтӑр ӗлӗкхи. 

Пулнӑ ку чӑнах 
Пирӗн пурнӑҫра. 
Хӑҫан-ши чӑваш 
Пурнӗ ҫӑтмахра?.. 

Кӗтни йӑлт пулать 
Кӗрешсен кӑна. 
Кур: поэт мухтать 
Ҫӗн саманана. 

Ҫӑмӑл мар, паллах, 
Ҫак кӗрешӳре. 
Тӗрлӗрен йӑх-ях 
Кансӗрлет пире. 

Ху та начар мар 
Ҫырнӑ прозӑпа. 
Ашунта кӑвар 
Ҫуннӑ ҫулӑмпа. 

Тухнӑ ирхине 
Ял-йышпа хире. 
Хирнӗ киввине 
Ҫӑмӑл мар ӗҫре. 

Тепӗр ҫын туе пек -
Чунӗ-мӗн хура. 
Вӑл кӳрет инкек, 
Вӑл хурать ура. 

Кам анкӑ-минки 
Питӗрет ҫула... 
Тухнӑ ун тинки 
Синкерлӗ ҫулла. 

Ҫапла курнӑ шар 
Эс кӗтмен ҫӗртен. 
Хупа юнашар 
Пӗр ӗҫтешӳнтен. 

Пӗртте ҫӗнӗ мар 
Ҫак йӑла пирте. 
Тӳссе куртӑмӑр 
Инкекне пурте. 

Пур-ха, пур ҫавах 
Тӗнчере чӑнни. 
Ҫӗнтерет вӑлах -
Ҫӗн ӗмӗр ҫынни. 

Аякри ҫӗрте 
Эс курсан та хур, 
Пирӗнпе пӗрле 
Эс паян та пур. 

Анатолий ЮМАН, 
Чӗмпӗр облаҫӗ 


